
Sidang Jemaah yang dirahmati Allah,
Bertakwalah kepada Allah SWT dengan melaksanakan segala perintah-Nya
dan menjauhi segala larangan-Nya. Khutbah pada hari ini bertajuk

“Muhasabah Dengan Musibah”.

Sidang Jemaah yang dirahmati Allah,

Allah SWT telah menjadikan seluruh alam ini dengan kebijaksanaan-Nya.
Dia Maha Mengetahui apa-apa yang tersurat mahupun yang tersirat. Kita
diperintahkan oleh Allah SWT untuk tetap mengabdikan diri dengan
mentaati segala perintah-Nya dan menjauhi segala larangan-Nya.
Semuanya akan dipersoalkan di hari akhirat nanti. Begitu juga dengan
aturan alam ini. Segala berada dalam pengetahuan dan kekuasaan Allah
SWT jua.

Sidang Jemaah yang dirahmati Allah,

Setiap masalah atau ujian yang muncul pasti akan ada jalan
penyelesaiannya. “Laut mana yang tidak bergelora, bumi mana yang tak
ditimpa hujan”. Ungkapan ini menunjukkan kepada keadaan hidup kita yang
sentiasa akan ada ujian dan cubaan. Hakikatnya, bagaimana Kkita
menghadapi ‘ombak dan gelora’ itu? Sebagai umat Islam, kita diajar untuk
bersabar dalam menghadapi setiap ujian. Kita juga perlu berikhtiar untuk
menyelesaikan setiap permasalahan yang timbul. Selain itu juga, istighfar
dan taubat merupakan salah satu kunci dalam kita menghadapi ombak
yang sentiasa membadai kehidupan ini. Musibah yang kita hadapi akan
menyerlahkan warna sebenar diri kita. Sama ada di hadapan manusia lain
atau di hadapan Allah SWT. Justeru, musibah ialah kayu pengukur yang
boleh dinilai sehampir mana hubungan kita dengan Allah SWT. Jika hati kita
tenteram, sabar dan redha dengan musibah, ia menunjukkan bahawa hati
kita telah ada rasa cintakan Allah SWT.

Sidang Jemaah yang dirahmati Allah,
Dalam kita menghadapi ujian dan kesusahan ini, kita mestilah saling
membantu antara satu sama lain. Kita boleh membantu dari sudut ekonomi,

moral, dan apa-apa jua peluang yang boleh dibantu.

Mafhumnya: “Afas setiap orang Islam perlu sedekah. Mereka bertanya:
Wahai Nabi! Bagaimana bagi yang tiada? Sabda Nabi SAW: Hendaklah dia
beramal dengan usahanya, lantas dia dapat manfaat bagi dirinya dan
bersedekah. Mereka bertanya lagi: Jika tidak mampu? Jawab Nabi SAW:
Hendaklah beri pertolongan kepada yang amat memerlukan. Mereka
bertanya: Jika tidak mampu? Jawab Baginda: Maka hendaklah dia beramal
dengan makruf dan menahan daripada kejahatan kerana sesungguhnya

baginya sedekah” (Hadis riwayat al-Bukhari)

Sidang Jemaah yang dirahmati Allah,

Khatib ingin mengambil kesempatan untuk mengucapkan setinggi-tinggi
penghargaan kepada semua petugas barisan hadapan yang telah
mengorbankan masa dan tenaga untuk melindungi kita semua dari
pandemik wabak covid-19. Sesungguhnya jasa dan pengorbanan yang
telah mereka berikan sangat besar dan patut disanjung tinggi. Semoga
Allah SWT membalas kebaikan yang banyak kepada mereka. Ketahuilah
hakikat bahawa kita hidup hanya meminjam dari Tuhan Yang Maha Kaya.

Sampai masanya, kita harus mengembalikan segala pinjaman ini kepada

Pemilik Agung Yang Maha Kaya.

Firman Allah SWT:

Maksudnya: “(Sebenarnya) apa yang ada pada kamu akan habis dan
hilang lenyap, dan apa yang ada di sisi Allah tetap kekal; dan
sesungguhnya Kami membalas orang-orang sabar dengan memberikan
pahala yang lebih baik dari apa yang mereka telah kerjakan.” (Surah al-

Nahl ayat 96)

Ya Allah! Kurniakanlah kepada kami kesejahteraan, keamanan,
keselamatan serta lindungilah kami daripada bala bencana dan wabak
penyakit berbahaya khususnya Covid-19. Ya Allah! Jadikanlah kami orang-
orang yang istigamah mendirikan solat secara berjemaah. Sesungguhnya
hanya kepada-Mu jua Ya Allah, tempat kami mengadu dan memohon
pertolongan.

